
“అల్లాహ్ స్వర్గమును మరియు నరకమును సృష్టించినపుడు,
జిబ్రయీల్ అలైహిస్సలాం

అబూ హురైరహ్ రజియల్లాహు అన్హు ఉల్లేఖనం : “రసూలుల్లాహ్ సల్లల్లాహు అలైహి వసల్లం
ఇలా ప్రవచించినారు: “అల్లాహ్ స్వర్గమును మరియు నరకమును సృష్టించినపుడు, జిబ్రయీల్
అలైహిస్సలాం ను స్వర్గము వైపునకు పంపుతూ ఇలా అన్నాడు “దానిని చూడు, మరియు దాని
నివాసుల కొరకు నేను ఏమేమి తయారు చేసి ఉంచానో కూడా చూడు”. ఆయన స్వర్గానికి వెళ్ళి

దానిని చూసాడు, మరియు అల్లాహ్ అందులో ఏమేమి తయారు చేసి ఉంచినాడో చూస్తాడు. (తిరిగి
వచ్చి) జిబ్రయీల్ అలైహిస్సలాం ఇలా అంటాడు “నీ ఘనత సాక్షిగా, దాని గురించి విన్న

వారు ఎవరైనా దాని లోనికి ప్రవేశించాలని తప్ప మరేమీ కోరుకోరు.” అల్లాహ్ తన
ఆదేశముతో స్వర్గాన్ని (స్వర్గంలో చేరే మార్గాన్ని) కఠిన పరిస్థితులు, కష్టాలు,
కడగండ్లు, శ్రమ, ప్రయాస మొదలైనవి చుట్టుకుని ఉండేలా చేసాడు. అపుడు (జిబ్రయీల్
అలైహిస్సలాంతో) అల్లాహ్ ఇలా అన్నాడు “తిరిగి వెళ్ళు, దానిని చూడు, మరియు దాని
నివాసుల కొరకు నేను ఏమేమి తయారు చేసి ఉంచానో కూడా చూడు.” కనుక ఆయన (జిబ్రయీల్)
స్వర్గానికి తిరిగి వెళ్ళాడు. స్వర్గము కఠిన పరిస్థితులు, కష్టాలు, కడగండ్లతో

చుట్టుకుని ఉండడం చూసాడు. అతడు అల్లాహ్ వద్దకు వచ్చి ఇలా అన్నాడు “నీ ఘనత సాక్షిగా,
ఎవరూ అందులోనికి ప్రవేశించలేరు.” అపుడు అల్లాహ్ ఆయనతో “నరకానికి వెళ్ళు, దానిని

చూడు, మరియు దాని నివాసుల కొరకు నేను ఏమేమి తయారు చేసి ఉంచానో కూడా చూడు” అన్నాడు.
ఆయన దానిని వెళ్ళి చూసాడు. (అది ఎన్నో భాగాలుగా ఉంది) దాని ఒక భాగము మరొక భాగముపై

పేర్చబడి ఉన్నది. ఆయన తిరిగి వచ్చి “నీ ఘనత సాక్షిగా, ఎవరూ దానిలోనికి ప్రవేశించరు”
అన్నాడు. అపుడు అల్లాహ్ తన ఆదేశముతో నరకాన్ని వాంఛలు, కోరికలు మొదలైనవి

చుట్టుకుని ఉండేలా చేసాడు. తరువాత జిబ్రయీల్ అలైహిస్సలాంతో అల్లాహ్ ఇలా అన్నాడు
“తిరిగి వెళ్ళు, దానిని చూడు, మరియు దాని నివాసుల కొరకు నేను ఏమేమి తయారు చేసి
ఉంచానో కూడా చూడు.” ఆయన వెళ్ళి దానిని చూసాడు. అది వాంఛలు, కోరికలతో ఆవరించబడి

ఉన్నది. ఆయన తిరిగి వచ్చి “నీ ఘనత సాక్షిగా! అందులోనికి వెళ్ళి పడిపోవడం తప్ప, దాని
నుండి ఎవరూ తప్పించుకోలేరు అని భయంగా ఉన్నది” అన్నాడు.

[హసన్ హదీథు] [అబూదావూద్, అత్తిర్మిదీ మరియు అన్నసాయీ నమోదు చేసినారు:]

ఈ  హదీసులో  ప్రవక్త  సల్లల్లాహు  అలైహి  వసల్లం  ఈ  క్రింది  విషయాలు  తెలియజేస్తున్నారు:
అల్లాహ్  స్వర్గాన్ని  మరియు  నరకాన్ని  సృష్టించినపుడు  ఆయన  జిబ్రయీల్  అలైహిస్సలాం  తో
ఇలా అన్నారు “వెళ్ళు,  వెళ్ళి స్వర్గాన్ని చూడు”.  ఆయన వెళ్ళి స్వర్గాన్ని చూసి వచ్చాడు.
(తిరిగి వచ్చి)  జిబ్రయీల్ అలైహిస్సలాం ఇలా అన్నాడు “ఓ  ప్రభూ!  నీ ఘనత సాక్షిగా,  దానిని
గురించి,  దానిలో  ఉన్న  సుఖాలూ,  సంతుష్ఠి,  గౌరవం,  సంపదలూ  మొదలైన  వాటి  గురించి  విన్న
వారెవరైనా  అందులోనికి  ప్రవేశించాలని  తప్ప  మరేమీ  కోరుకోరు.  మరియు  దాని  కొరకు
శ్రమిస్తారు”.  అపుడు  అల్లాహ్  స్వర్గాన్ని  ఆయన  ఆదేశాలను  ఆచరించడంలోని  కష్టాలతో;  ఆయన
నిషేధించిన విషయాలనుండి దూరంగా ఉండలేని కష్టాలు, ఆకర్షణలు, మరియు కడగండ్లు చుట్టుకుని
ఉండేలా  చేసాడు.  ఎవరైతే  దానిలోనికి  ప్రవేశించాలని  కోరుకుంటారో  వారు  ఖచ్చితంగా
వాటన్నింటినీ దాటవలసి ఉంటుంది. అపుడు అల్లాహ్ జిబ్రయీల్ అలైహిస్సలాం తో “ఓ జిబ్రయీల్!

వెళ్ళు,  ఇపుడు  కఠిన  పరిస్థితులు,  కష్టాలు,  కడగండ్లతో  చుట్టుకుని  ఉన్నస్వర్గాన్ని
చూసిరా”  అన్నాడు.  ఆయన  వెళ్ళి,  దానిని  చూసి  తిరిగి  వచ్చి  ఇలా  అన్నాడు  “ఓ  ప్రభూ!  నీ  ఘనత
సాక్షిగా  చెబుతున్నాను,  నాకు  భయంగా  ఉంది,  స్వర్గాన్ని  చేరుకునే  మార్గంలో,  దానిని
చుట్టుకుని  ఉన్న  కష్టాలు,  బాధలు,  కడగండ్లు  మొదలైన  వాటి  కారణంగా  ఎవరూ  దానిలోనికి
ప్రవేశించలేరేమో”.  అదేవిధంగా,  అల్లాహ్  నరకాన్ని  సృష్టించినపుడు  “ఓ  జిబ్రయీల్!  వెళ్ళు,
వెళ్ళి  దానిని  చూడు”  అన్నాడు.  ఆయన  వెళ్ళి  దానిని  చూసాడు.  తిరిగి  వచ్చి  జిబ్రయీల్
అలైహిస్సలాం  ఇలా  అన్నాడు  “ఓ  ప్రభూ!  నీ  ఘనత  సాక్షిగా  చెబుతున్నాను,  అందులో  ఉన్న  భయంకర
శిక్షలు,  హింస,  దుఃఖము,  దురవస్థ,  పరాభవము,  అవమానము  మొదలైన  వాటిని  గురించి  విన్న
వారెవరైనా  అందులోనికి  ప్రవేశించడాన్ని  ఏ  మాత్రమూ  ఇష్టపడరు,  మరియు  దానిలోనికి
తీసుకుని  వెళ్ళే  ప్రతి  కారణం  నుండి  దూరంగా  ఉంటారు.”  అపుడు  మహోన్నతుడూ,  మహోత్కృష్టుడు
అయిన అల్లాహ్ నరకాగ్నిని వాంఛలు, కోరికలు, సౌందర్యాలతో ఆవరింపజేసాడు. అపుడు ఇలా అన్నాడు
“ఓ  జిబ్రయీల్!  వెళ్ళు,  నరకాగ్నిని  ఒకసారి  చూడు”.  అపుడు  జిబ్రీల్  వెళ్ళి  నరకాగ్నిని
చూసాడు. తిరిగి వచ్చి ఇలా అన్నాడు “ఓ ప్రభూ! నీ ఘనత సాక్షిగా చెబుతున్నాను. దానిని చూసి
నేను  భయపడ్డాను  –  దానిని  చుట్టుకుని  ఉన్న  ఆకర్షణలు,  వాంఛలు,  కోరికల  కారణంగా  దానిలో
పడిపోవడం  నుండి  ఎవరూ  తప్పించుకోలేరు”.

